
Sanz presidenteak Tafallako “Politeknikoa” BHIren 50. urteurrena ospatzeko ekitaldian parte hartu du

Ospakizuna irailaren 28, 29 eta 30ean egingo da, zentroak Milagron duen gelan

Ostirala, 2009ko irailaren 25a.  Sanz presidenteak gaur goizean Tafallako “Politeknikoa” BHIren 50. urteurrena ospatzeko ekitaldian parte hartu du. Ekitaldia Tafallako “Politeknikoa” Bigarren Hezkuntzako Institutuaren kiroldegian egin da, eta bertara hurrengo hauek ere hurbildu dira: Cristina Sota Tafallako alkatea, Pedro Flamarique zentroko zuzendaria, ikasleak eta irakasleak, administrazioko eta zerbitzuetako langileak, eskola-kontseilua, lan-zentroetan trebatzeko laguntza ematen duten enpresak, inguruko beste ikastetxe eta institutu batzuetako zuzendariak eta bestelako agintariak.


Ekitaldia 12:30ean hasi da. Zentroko bi irakaslek aurreskua dantzatu dute, eta Tafallako Abesbatzak Nafarroako ereserkia interpretatu du. Jarraian, zuzendariaren agurraren ostean, Tafallako alkateak eta Sanz presidenteak hartu dute hitza. Presidentearen esanetan, “bost hamarkadatan zentro honek pisu handia izan du profesionalen belaunaldi asko trebatzen; profesional horiek gaur egun enpresa garrantzitsuetan erantzukizun handiak dituzte, eta Tafallako, hiri horren eragin-esparruko eta, oro har, Nafarroa osoko ekonomian eta gizartean aldaketa ikusgarria eragin dute”.


Ekitaldiaren amaieran, Tafallako Abesbatzak parte hartu du berriro.

Tafallako “Politeknikoa” BHI 


Lanbide Heziketa eta Batxilergoa eskaintzen dituen ikastetxe publikoa da, Nafarroako Gobernuko Hezkuntza Departamentuarena da, eta Tafallan kokatuta dago. Hezkuntza-eskaintza handia du: lanbide-heziketako maila ertaineko eta goi-mailako zikloak, goi-mailan sartzeko probak prestatzeko ikastaroa, Zientzien eta Teknologien arloko Batxilergoa, eta Hasierako Lanbide Prestakuntzarako Programak.


Lanbide Heziketako eskaintzak hurrengo hauek biltzen ditu: ‘Administrazioa eta Kudeaketa’, ‘Elektrizitatea eta Elektronika’, ‘Fabrikazio Mekanikoa’ eta ‘Instalazioa eta Mantentzea’. Horiek guztiek erantzun egokia ematen diote Tafallako eta inguruetako industria- eta zerbitzu-jarduerari.


2008/2009 ikasturtean 356 ikasle egon dira guztira, eta oraindik itxi gabe dagoen 2009/2010 ikasturterako matrikularen datuei erreparatuz, une honetan 325 ikasle daude matrikulatuta, herri hauetakoak: Tafalla, Azkoien, Erriberri, Faltzes, Artaxoa, Zarrakaztelu, Larraga, Mendigorria, Martzilla, Caparroso, Gares, Santakara, Miranda Arga, Berbintzana, Garinoain, Barasoain, San Martin Unx, etab. 


Lanbide Heziketa arautuaz gain, langileentzako etengabeko prestakuntza-ikastaroak eta langabeentzat lanerako prestakuntzako ikastaroak ematen dira. 


Zentroa kalitatearekin eta etengabeko hobekuntzarekin konprometituta dago eta 2004an Kudeaketaren Bikaintasunari emandako EFQM Brontzezko Zigilua, ISO 9001:2000 Kalitate Ziurtagiria eta Nafarroako Gobernuak Zentro Bikainari emandako aintzatespena lortu ditu. Kadineten 1. zk.ko Sarearen barruan dago, hau da, Nararroako Institutu Publiko aurreratuenekin batera Hezkuntza Kalitatearen kudeaketan lan egiteko aliantzan. Hezkuntza Departamentuak Zentro Politekniko Integratu moduan aitortzea nahi du, bertan Lanbide Hezietako hiru modalitateak irakatsi ahal izateko: arautua, lanera bideratua eta etengabea. 

Zentroaren historia


Zentroak 1959-1960 ikasturtean ireki zituen ateak, industria-garapenerako planak iragartzen zituen gizartearen eskaera gero eta handiagoei erantzuteko Nafarroako Parlamentuak lan-esku kualifikatua izan nahi zuen eta. Horretarako, lanbide-heziketako zentroak sortu zituen Tuteran, Tafallan eta Lizarran. 


Hasieran Casa Mezquírizeko beheko partean kokatuta egon zen, Tafallako Zangoza etorbidean. Bertan tailer txiki bat ipini zuten, gaur egungo kokapenean, hots, Tutera etorbidean, hasitako lanak amaitu arte. 


Hiru milioi pezetako aurrekontuarekin, lehenengo instalazioak sortu ziren: tailer bat, hiru gela, zerbitzuak, hiru bulego, harrera-gela eta atezainaren etxea. Tomás Armendáriz apaizak zuzendaritza eta Matematika, Hizkuntza, Zientziak eta Erlijioa ikasketak bere gain hartu zituen, eta Julio Ciáurrizek Tailerra, Teknologia eta Marrazketa beretzat hartu zituen. 


Lehenengo urteetan Mekanika espezialitatea soilik ematen zen, eta hiru urteko ikasketen ostean, Industri Ofizialtzaren titulua lortzen zen. 6 edo 8 urte igaro ondoren, Eskolan Elektrizitate espezialitatea ere jarri zuten. Urte horietan, hainbat irakaslek gogoz eta profesionaltasun handiz egin zuten lan: Felipe Alonso, Jesús Ciáurriz, Felipe Esquíroz, Nicolás Iribas, Miguel Ángel Pérez Clavijo, Carlos Sánchez de Boado, doña Manoli, Jesús Villar, Luis Celayeta ... 


Hirurogeita hamarreko hamarkadaren amaieran, Administrazioaren adarra ere jarri zuten. 

